
 

 

 
 
Efni: Rökstuðningur stjórnsýslubreytinga á skipulagi forvarna og frístundamála  
 
Með stjórnsýslubreytingum þann 1. janúar 2022 sameinuðust samfélagssvið og 
fræðslusvið í fræðslu- og lýðheilsusvið og í því fólst að fræðslu-, forvarnar- og 
frístundamál heyrðu undir sama svið. Með sameiningunni stóðu væntingar til þess 
að ná aukinni samfellu í vinnu og þjónustu við börn og ungmenni og tómstundastarfi 
heilt yfir. Jafnframt var áhugi fyrir að leggja grunn að frekari samþættingu 
forvarnarmála og frístundaþjónustu við fólk á öllum aldri í félagsmiðstöðvum 
fólksins. Þær breytingar sem nú eru framundan eru framhald þeirrar vegferðar. 
Breytingar munu taka gildi 01.09.2025.  
 
Á ofangreindum grundvelli hefur verið tekin ákvörðun um að leggja niður núverandi 
skipulag forvarnar- og frístundamála. Megintilgangur fyrirliggjandi breytinga er 
tvíþættur; annars vegar að samþætta félagsmiðstöðvastarf 16 ára og eldri innan 
sveitarfélagsins og hins vegar að samþætta starfsemi grunnskóla og forvarnar- og 
félagsmiðstöðvarstarfs. Með samþættingu frístundar-, skóla- og 
félagsmiðstöðvastarfs er vinna með börnum og unglingum styrkt, bæði almennt sem 
og í málum á fyrsta stigi farsældar barna. Í þessu felst aukin þjónusta í nærumhverfi 
barna og unglinga.  
 
Með breytingunum færast félagsmiðstöðvar mið- og unglingastigs í grunnskóla 
sveitarfélagsins, starfsemi Ungmennahúss og Virkisins færist undir 
Félagsmiðstöðvar fólksins og verkefnin Barnvænt sveitarfélag, ungmennaráð, 
umsjón með vinnuskóla (sem og atvinnuátak og sumarvinnu með stuðningi) færast 
undir starfsemi skrifstofu fræðslu- og lýðheilsusviðs. Við breytingarnar eru störf 
forstöðumanns forvarna- og frístundamála, umsjónarmanns Ungmennahúss, 
verkefnastjóra Barnvæns sveitarfélags, verkefnastjóra atvinnumála ungs fólks og 
vinnuskóla, sérfræðinga í félagsmálum og leiðbeinanda félagsmiðstöðva og 
verkstjóra vinnuskóla lögð niður.   
 
Ný störf sem verða til við breytingarnar eru stöður deildarstjóra forvarnar- og 
frístundamála grunnskóla í Naustaskóla, Brekkuskóla, Lundarskóla, Giljaskóla, 
Glerárskóla, Síðuskóla og Oddeyrarskóla (með þjónustu við Hríseyjarskóla og 
Hlíðarskóla), verkefnastjóri málefna barna og unglinga á skrifstofu fræðslu- og 
lýðheilsusviðs og Virkniráðgjafi í félagsmiðstöð fólksins. Starf forvarnar- og 
félagsmálaráðgjafa tekur breytingum en viðbætur innan starfssviðs eru þær að 
umsjón verður höfð með klúbbastarfi á miðstigi og starfsstöð verður í grunnskóla.  
 
Við breytingarnar verður stöðuheitið félagsmiðstöðvafulltrúi. Deildarstjóri forvarnar- 
og frístundamála grunnskóla mun starfa í stjórnendateymi grunnskóla og fara með 
yfirumsjón með málaflokki frístunda- og félagsmiðstöðva. Hlutverk deildarstjóra er 
að leiða þróun frístunda- og félagsmiðstöðvastarfs í skólanum, veita því faglega 
forystu, skipuleggja daglegt frístunda- og félagsmiðstöðvastarf og stuðla að 
framförum, árangri, velferð og vellíðan nemenda.  



 

 

Markmið breytinganna eru:  
• Aukin samlegð og samfella í skóla-, forvarnar- og frístundamálum barna og 

unglinga.    
• Aukin vinna fagfólks með börnum á skólatíma og í frítíma og skipulag sem 

gengur út á að störf styðji hvert annað og að til verði skýr samráðsvettvangur 
innan hvers skóla.     

• Tækifæri til aukinnar þjónustu á 1. stigi farsældar og aukin samlegð og 
skilvirkni í þjónustunni.    

• Aukin nálægð starfsfólks félagsmiðstöðva við nemendur sem felur í sér 
möguleika á þéttara samstarfi við foreldra.   

• Tækifæri til aukins samstarfs allra sem starfa með börnum og unglingum 
varðandi forvarnarmál og viðbrögð við ofbeldishegðun, m.a. með 
félagsfærniþjálfun og uppbyggingu sjálfsmyndar.    

• Aukin sérfræðiþekking og skipulag í frístundastarfi barna í 1. – 4. bekk.    
• Aukin áhersla á félagsmiðstöðvar- og forvarnarstarf á miðstigi.    
• Aukin samþætting þjónustu í félags- og frístundastarfi fullorðinna í 

félagsmiðstöðvum fólksins.  
• Markmið með starfsemi tómstundamála er að auka virkni og/eða rjúfa 

félagslega einangrun og veita þannig stuðning til handa þeim sem þess 
þurfa. Breytingunum er ætlað að samþætta þjónustu við alla hópa. 
Markhópur virkis og ungmennahúss færist þar með undir málaflokk 
tómstundamála.  

